R E L A C I O N

PËR
PROJEKTLIGJIN 
“PËR NJË SHTESË NË LIGJIN NR. 8730, DATË 18.1.2001 ‘PËR ORGANIZIMIN DHE FUNKSIONIMIN E SHËRBIMIT TË PËRMBARIMIT GJYQËSOR’”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Me anë të shkresës me nr. prot. 13181, datë 17.09.2015, Ministria e Financave ka paraqitur propozimet për ndërmarrjen e iniciativës ligjore për ndryshime në ligjin nr. 8730, datë 18.1.2001 “Për organizimin dhe funksionimin e shërbimit të përmbarimit gjyqësor”.
Sa më sipër, propozohet nga Ministria e Financave, në vijim të vendimit nr. 7, datë 18.06.2014 të Gjykatës Administrative të Apelit, pas shqyrtimit të padisë së paraqitur nga Dhoma Kombëtare e Përmbaruesve Gjyqësorë privatë, për shfuqizimin e udhëzimit të përbashkët të ministrit të Financave dhe ministrit të Drejtësisë, nr. 1665/1, datë 05.03.2014, “Për caktimin e tarifave përmbarimore për shërbimet e ofruara nga shërbimi përmbarimor gjyqësor privat”.
II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektligji i propozuar ka karakter teknik dhe nuk lidhet me programin politik të Këshillit të Ministrave, dhe as me dokumente të tjera politike. Kërkesa për propozimin e këtyre ndryshimeve vjen si kërkesë e Grupit ndërinstitucional të punës, të koordinuar nga Ministria e Zhvillimit Ekonomik, Turizmit, Tregtisë dhe Sipërmarrjes, ngritur me Urdhër Kryeministri nr.78 datë 11.06.2015, për çështjen e kredive me probleme në Shqipëri. Ky grup pune ka hartuar planin e masave i cili ka për synim reduktimin e nivelit të kredive me probleme në sistemin bankar, duke evidentuar masat konkrete me propozime për ndryshime konkrete, si dhe duke përcaktuar institucionin përgjegjës për secilën masë. Ky plan masash është bashkëfirmosur nga Kryeministri dhe Guvernatori i Bankës së Shqipërisë.
III.
ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Themeli i çdo sistemi ligjor është zbatimi efikas dhe efektiv i urdhrave që rrjedhin nga sistemi i tij gjyqësor. Në Shqipëri, problemet e ekzekutimit dhe të mbledhjes së detyrimeve janë disa nga faktorët kryesorë që qëndrojnë pas një shkalle shumë të lartë të kredive me probleme në një nivel prej mbi 20%. Përmbarimi është një element i rëndësishëm i përmirësimit të mbledhjes së detyrimeve bankare dhe, në këtë mënyrë, i përmirësimit të të gjithë sistemit financiar.
Përmbaruesit janë një pjesë e rëndësishme e sistemit të përgjithshëm të ekzekutimit të detyrimeve. Stimujt për përmbaruesit në formën e një tarife suksesi janë futur në shumë prej sistemeve më të mira të përmbarimit në mbarë botën. Vende të tilla si Gjermania dhe Anglia, me norma të ulëta të kredive te këqija, kanë realizuar me sukses një sërë tarifash për shërbimet përmbarimore, duke përfshirë tarifat e suksesit.

Shqipëria kishte një sistem të vetëm të përmbaruesve publikë deri në vitin 2008, kur vendi krijoi shërbimin privat përmbarimor. Pas futjes së sistemit të përmbaruesve privatë, disa përfaqësues kyç të sektorit privat dhe publik perceptuan një përmirësim të mbledhjes së detyrimeve. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji i propozuar është në përputhje me rendin juridik të brendshëm. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji nuk synon përafrimin me legjislacionin komunitar.
VI.
PËRMBLEDHJE SHPJEGUESE E PËRMBAJTJES SË PROJEKTAKTIT
Për të siguruar mundësinë për të stimuluar përmbaruesit nëpërmjet tarifës së suksesit, në 5 mars të vitit 2014 u miratua udhëzimi i përbashkët nr. 1665/1 i ministrit të Financave dhe ministrit të Drejtësisë, “Për caktimin e tarifave përmbarimore për shërbimet e ofruara nga shërbimi përmbarimor gjyqësor privat”. Udhëzimi paraqiti një numër tarifash të reja në përputhje me ligjin nr. 10031, datë 11.12.2008 “Për shërbimin përmbarimor gjyqësor privat”: tarifë suksesi, tarifë bazë, tarifë shërbimi dhe shpenzimet përmbarimore. Tarifa e suksesit do t’i siguronte përmbaruesit shpërblim të mëtejshëm nëse grumbullimi i borxhit do të ishte i suksesshëm, deri në një shumë maksimale. Udhëzimi vendosi edhe shumat e para-pagesave, të përcaktuara në bazë të vlerës së padisë. Nxjerrja e udhëzimit ishte në përputhje me pengesat e identifikuara nëpërmjet dialogut të politikave të Bankës Botërore në kuadër të përgatitjes së Politikave të Huave për Zhvillim për Modernizimin e Sektorit Financiar. 

Udhëzimi u kundërshtua në Gjykatën Administrative të Apelit nga Dhoma Kombëtare e Përmbaruesve Privatë, e cila kërkoi shfuqizimin e Udhëzimit me arsyetimin se ai kishte kaluar përtej autoritetit ligjor që i është dhënë ministrit të Financave dhe ministrit të Drejtësisë, duke ndryshuar ligjin ekzistues. 
Në vendimin e saj, me nr. 7, datë 18.06.2014, Gjykata Administrative e Apelit ka vendosur shfuqizimin e udhëzimit nr. 1665/1, datë 05.03.2014 të ministrit të Financave dhe ministrit të Drejtësisë, “Për caktimin e tarifave përmbarimore për shërbimet e ofruara nga shërbimi përmbarimor gjyqësor privat”.
Në këto kushte, me qëllim plotësimin e vakuumit ligjor të krijuar nga shfuqizimi i këtij udhëzimi dhe realizimin e qëllimit për rritjen e transparencës dhe qëndrueshmërisë së kuadrit ligjor të lidhur me procedurat e ekzekutimit të kolateralit, Ministria e Financave ka paraqitur për vlerësim nga ana e Ministrisë së Drejtësisë, propozimet për ndryshime në ligjin nr. 10031/2008 “Për shërbimin përmbarimor gjyqësor privat”, i ndryshuar, dhe në ligjin nr. 8730, datë 18.1.2001, “Për organizimin dhe funksionimin e shërbimit të përmbarimit gjyqësor”. Në këtë të fundit, Ministria e Financave propozon shtimin e nenit 12/a, sipas të cilit, “Për padi me vlerë më të madhe se 6.000.000 lekë, kreditori paguan një tarifë suksesi me kusht përfundimin nga ana e përmbarimit të të gjitha veprimeve ligjore të përcaktuara në Kodin e Procedurës Civile për ekzekutimin e urdhrit të ekzekutimit, apo edhe çdo procedure tjetër ligjore të suksesshme, e përcaktuar si e tillë në një marrëveshje që nënshkruhet nga përmbaruesi dhe kreditori, e cila mund të jetë në formën e një shume të caktuar, një përqindje të caktuar mbi vlerën e padisë, ose nëpërmjet kombinimit të të dyjave”. 
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohet për zbatimin e këtij ligji Ministria e Drejtësisë, Ministria e Financave dhe shërbimi i përmbarimit gjyqësor.
VIII.
MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Projektligji është hartuar nga Ministria e Drejtësisë mbi bazën e propozimeve të Ministrisë së Financave.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Miratimi i këtij projektligji nuk sjell efekte financiare negative për buxhetin e shtetit.
MINISTRI

NASIP NAÇO
Relacion shpjegues për projektligjin “Për një shtesë në ligjin nr. 8730, datë 18.1.2001, ‘Për organizimin dhe funksionimin e shërbimit të përmbarimit gjyqësor’”



